Коми Республикаса Юралысь Вячеслав Гайзер вынсьӧдіс 2013 воын дінмуын вӧрса пӧжаръяс кусӧдан ӧтувтӧм план

«Коми Республикаса вӧр фондса муяс вылын вӧрса пӧжаръяс кусӧдан ӧтувтӧм план — тайӧ документ, мый зэв колана пӧжаръясысь вӧр видзан система лӧсьӧдӧмын. Плансӧ лӧсьӧдӧны, сылӧн медшӧр могыс — координируйтны став кывкутана службаяссӧ сы могысь, медым вӧрса пӧжаръяс кусӧдігӧн колана ногӧн да кужӧмӧн вӧдитчыны вынъясӧн да средствоясӧн. Документӧ пасйӧны вынъясӧн да средствоясӧн вӧдитчан схемаяс, техника да йӧз лыд да уджын налӧн ӧта-мӧдкӧд йитӧд кутӧм», - пасйис Вячеслав Гайзер.

Коми Республикаса вӧр комитетлӧн юӧртӧм серти, ӧтувтӧм плансӧ водзджык видлаліс да сӧгласуйтіс Вӧр овмӧс кузя федеральнӧй агентство. Документлӧн подулыс — 35 план, кыдзи позьӧ кусӧдны вӧрса пӧжаръяс, сы лыдын лесничествояслӧн 32 оперативнӧй план (сӧгласуйтӧма муниципалитетъясса юралысьяскӧд), а сідзжӧ оперативнӧй планъяс Россияса оборона министерствоса Полярнӧй лесничестволӧн, «Югыд Ва» национальнӧй парк» ФКУ-лӧн да «Печоро-Илычскӧй канму вӧр-ва биосфернӧй заповедник» ФКУ-лӧн.

Вӧрса пӧжаръяссӧ кутасны кусӧдны Коми дінмулӧн пӧжаръясысь вӧр видзан шӧринса лесопожарнӧй формированиеяс да вӧр фондса арендаторъяс, лесничествоса уджалысьяс. Кор вӧрыс сотчӧ ёна, сэки кутасны корны вынъяссӧ мукӧд предприятиелысь, а сідзжӧ котыртны группаяс меставывса олысьяс лыдысь. Сынӧд зонаын кутасны уджавны Пӧжаръясысь вӧръяс видзан Коми дінмуса шӧринлӧн парашютно-десантнӧй пӧжарнӧй службаса сотрудникъяс, мувывса зонаын — пӧжаръяс кусӧдысь оперативнӧй группаяс автотракторнӧй техникаӧн.

Ӧтувтӧм план серти вӧрсӧ сынӧдсянь кутас патрулируйтны 8 маршрут да му вывсянь - 242 маршрут, индӧма 211 пунктъяслы вӧръяс пӧжаръясысь видзан кӧлуй да оборудование видзан дислокация местаяс. Сы могысь, медым вӧр пӧжаръяссӧ прогнозируйтны да нуӧдны налы мониторинг, кутасны вӧдитчыны «Вӧрса пӧжаръяс 2.0» юӧртан да аналитическӧй системаясӧн, кытчӧ сідзжӧ пыртасны ӧтувъя планлысь юӧръяссӧ.

Таысь кындзи, республикаын пӧжаръясысь вӧръяс видзӧм вылӧ лӧсьӧдӧмаӧсь  III сикаса куим пожарно-техническӧй станция. Найӧ сулалӧны Удора, Кӧрткерӧс да Мылдін районъясын. Пӧжаръяса сезонӧдз нӧшта кык татшӧм ПТС лоасны Койгорт да Княжпогост районъясын да I сикаса станция Кулӧмдін районын.
